‘Sbardun i’r Meddwl’ gan Siôn Meredith.


Meddwl am......achub cam pobl eraill.
Ychydig o flynyddoedd yn ôl fe ddysgais wers fach go bwysig, a hynny bellter byd o Gymru.
Digwyddodd hyn mewn pentre bach mynyddig o’r enw Burambi yng ngogledd orllewin Rwanda yn Affrica - un o’r mannau prydfertha i mi fod ynddo erioed. 

Un ar ddeg mlynedd yn ôl, trodd harddwch a thawelwch Burambi yn hunllef. Bu ofn, atgasedd ac anghyfiawnder yn bygwth troi’n drais ers sawl cenhedlaeth, ac ym mis Ebrill 1994 cychwynnodd can niwrnod o dywallt gwaed ledled Rwanda. Bu farw bron i filiwn o bobl, y rhan fwyaf yn perthyn i lwyth y Tutsi. 

Heddiw mae aelodau’r llwyth hwnnw’n byw’n heddychlon yn Burambi ochr yn ochr â chymdogion o lwyth yr Hutu oedd yn gyfrifol am yr hil-laddiad. 

Fu hi ddim yn hawdd iddyn nhw ddysgu cyd-fyw. Ond daeth yr allwedd pan gafodd gwraig leol o’r enw Blaandine ei hysgogi gan fudiad Cristnogol i faddau a chydweithio. Aeth Blaandine ati i berswadio deg ar hugain o ferched eraill y pentref i adeiladu tanc enfawr i gasglu dŵr glaw.  Mi ddaru hynny newid bywyd y gwragedd yn llwyr: doedd dim rhaid iddyn nhw gerdded chwe milltir lawr y llethrau bob dydd i nôl dŵr. 

Ond dydy trigolion Burambi ddim yn blwyfol. Wedi cymodi a chael eu cefn atynt mi welson nhw sefyllfa druenus eu cymdogion i fyny ar y llethrau, pobl o lwyth y Twa, pobl a gai eu dirmygu a’u diystyru gan bawb arall. Gyda’u hyder newydd aethon nhw ati i bledio achos y Twa, ac roeddwn i’n llygad dyst i’w llwyddiant. Cododd y llywodraeth gartrefi newydd iddyn nhw yn lle’r tai a godwyd o wair a gorchuddion plastig. 

Dyn ni’n barod iawn godi llais dros ein buddiannau ni ein hunain; tybed a fedrwn ni fachu ar y cyfle i amddiffyn y gwannaf a’r tlotaf? Dwedodd Iesu Grist y byddai’r tlawd gyda ni bob amser (Marc 14:7) ac mae ei eiriau’n hollol wir. Ond mae na ryw bethau dyn ni i gyd yn gallu eu gwneud  i gadw rhan y gwannaf. Mae gofalu am eraill yn agos at galon Iesu Grist, ac roedd ffydd y Cristnogion cynnar yn ffydd weithredol.

Dyma Iago, Pedr ac Ioan (y rhai sy’n cael eu cyfri fel “y pileri”, sef yr arweinwyr pwysica) yn derbyn Barnabas a fi (Paul) fel partneriaid llawn. Roedden nhw’n gweld mai Duw oedd wedi rhoi’r gwaith yma i mi. Y cytundeb oedd ein bod ni’n mynd at bobl y cenhedloedd a nhw’n mynd at yr Iddewon. Yr unig beth roedden nhw’n pwyso arnon ni i’w wneud oedd i beidio anghofio’r tlodion, ac roedd hynny’n flaenoriaeth gen i beth bynnag! (Galatiaid 2:9-10)
Byddwch o ddifri yn eich gofal am eich gilydd, a dangos parch at eich gilydd. Peidiwch byth â gadael i'ch brwdfrydedd oeri, ond bod ar dân yn gweithio i’r Arglwydd yn nerth yr Ysbryd Glân.  Byddwch yn llawen wrth feddwl am y cwbl sydd gan Dduw ar eich cyfer chi. Byddwch yn amyneddgar tra dych chi’n dioddef, a daliwch ati i weddïo.  Rhannwch beth sydd gynnoch chi gyda phobl Dduw sydd mewn angen. Ewch allan o’ch ffordd i roi croeso i ymwelwyr yn eich cartrefi bob amser. (Rhufeiniaid 12: 10-13)

